Til Bæjarstjóra Kópavogsbæjar

Menntamálaráðuneytið auglýsti í desember 1999 eftir skólum til þátttöku í úttektum á skólastarfi. Í kjölfar auglýsingarinnar var ákveðið að gera úttekt á tveimur grunnskólum og var ákveðið að annar skólinn skyldi vera Kópavogsskóli. Úttekt á Kópavogsskóla fór fram  sl. skólaár og fól menntamálaráðuneytið Rannsóknarstofnun Háskólans á Akureyri að annast báðar úttektirnar. Báðar úttektirnar voru unnar af Benedikt Sigurðssyni.

Í júlí sl. var lokaskýrslu vegna úttektar á Kópavogsskóla skilað til menntamálaráðuneytisins og var hún send eins og venja er til hlutaðeigandi aðila og jafnframt sett á heimasíðu ráðuneytisins. Áður en gengið var frá lokaskýrslu hafði hún verið send til fræðslustjóra Kópavogs og skólastjóra Kópavogsskóla til umsagnar og þeim boðið að gera efnislegar athugasemdir. fræðslustjóri kom sínum athugasemdum á framfæri en skólastjóri gerði engar athugasemdir. Einnig fékk þáverandi forstöðumaður Rannsóknarstofnunar Háskólans á Akureyri ábendingar frá ráðuneytinu um að ákveðin atriði sem sérstaklega bæri að skoða, þ.e. umfjöllun um eftirlitshlutverk og valdsvið menntamálaráðuneytis og sveitarstjórna, fyrirkomulag sérkennslu og félags- og tómstundamál.

Af lokaskýrslu er ljóst að úttektaraðili hefur að nokkru leyti tekið tillit til fram kominna athugasemda. Ráðuneytinu er hins vegar ljóst að í nokkrum atriðum túlkar úttektaraðili enn grunnskólalög, reglugerðir og úrskurði ráðuneytisins á annan hátt en ráðuneytið gerir. Vegna þessa og ábendinga fræðslustjóra í Kópavogi óskaði ráðuneytið, um miðjan ágúst sl., eftir frekari skýringum frá úttektaraðila, m.a. vegna eftirfarandi atriða: Eftirlitshlutverk og valdsvið ráðuneytis og sveitarstjórna vegna skólastarfs, erindisbréf fyrir deildarstjóra, fyrirkomulag sérkennslu og fyrirkomulag félags- og tómstundastarfs. Skýringar úttektaraðila breyttu á engan hátt þeirri túlkun hans sem þegar var til staðar í umræddri lokaskýrslu.

Í ljósi þessa vill menntamálaráðuneytið taka eftirfarandi fram:

1) Eftirlitshlutverk ráðuneytis og lögbundið hlutverk og valdsvið sveitarstjórna vegna skólahalds. Skýrsluhöfundur fjallar nokkuð um valdsvið sveitarstjórna gagnvart skólum. Í lögum nr. 66/1995 um grunnskóla er skýrt kveðið á um valdsvið og ábyrgð sveitarfélaga á skólastarfi. Þannig segir í 1. mgr. 10. gr. grunnskólalaga: "Allur rekstur grunnskóla er á ábyrgð og kostnað sveitarfélaga frá þeim tíma sem lög þessi koma að fullu til framkvæmda sé ekki sérstaklega kveðið á um annað. Sveitarstjórn skal gera menntamálaráðuneytinu árlega eða oftar, sé þess krafist, grein fyrir framkvæmd skólahalds í skólahverfi sínu.", sbr. einnig 1. mgr. 9. gr. grunnskólalaga þar sem stendur: "Menntamálaráðherra fer með yfirstjórn þeirra málefna sem lög þessi taka til og hefur eftirlit með því að sveitarfélög uppfylli þær skyldur sem lög þessi, reglugerðir við þau og aðalnámskrá grunnskóla kveða á um". Jafnframt vísast í þessu sambandi til 12. gr. grunnskólalaga, en þar segir: "Í hverju skólahverfi skal vera skólanefnd sem fer með málefni grunnskóla eftir því sem lög og reglugerðir ákveða og sveitarstjórn eða sveitarstjórnir kunna að fela henni.

   Skólanefnd skal sjá um að öll skólaskyld börn í skólahverfinu njóti lögboðinnar fræðslu. Hún skal staðfesta áætlun um starfstíma nemenda ár hvert og fylgjast með framkvæmd náms og kennslu í skólahverfinu. Í sveitarfélögum þar sem skólahverfi eru fleiri en eitt skal áætlun um starfstíma nemenda jafnframt staðfest af viðkomandi sveitarstjórn. Skólanefnd getur gert tillögur til skólastjóra um umbætur í skólastarfi. Jafnframt skal skólanefnd stuðla að tengslum og samstarfi leikskóla og grunnskóla.

   Skólanefnd fylgist með og stuðlar að því að skólum sé tryggður aðgangur að sérfræðiþjónustu og að jafnan sé fyrir hendi fullnægjandi húsnæði og annar aðbúnaður, þar með talin útivistar- og leiksvæði nemenda. Skólanefnd ásamt skólastjóra lítur eftir að uppfylltar séu kröfur laga og reglugerða á þessu sviði og gerir tillögur til sveitarstjórnar um úrbætur".

Það er því ekkert í grunnskólalögum sem útilokar heimild sveitarstjórnar til að fela skólaskrifstofu eftirlit með framkvæmd skólastarfs í sínu sveitarfélagi. Í því felst m.a. eftirlit með því að skólar uppfylli ákvæði laga um fjölda kennsludaga á ári. Eftir sem áður ber sveitarstjórn ábyrgð á allri framkvæmd skólahalds í sveitarfélaginu.

2) Erindisbréf fyrir deildarstjóra. Skýrsluhöfundur telur vafa leika á því að sveitarstjórn hafi verið heimilt að skilgreina verk- og valdsvið deildarstjóra í erindisbréfi. Í 1. mgr. 6. gr. laga nr. 86/1998 um lögverndun á starfsheiti og starfsréttindum grunnskólakennara, framhaldsskólakennara og skólastjóra segir: "Sveitarstjórn ræður og skipar kennara, aðstoðarskólastjóra og skólastjóra við grunnskóla". Í 23. gr. laga nr. 66/1995 um grunnskóla er kveðið á um að ráðningar kennara og annarra starfsmanna grunnskóla fari eftir ákvæðum í samþykkt um stjórn sveitarfélags. Jafnframt að séu þar eigi sérstök ákvæði þessa efnis gefi sveitarstjórn eða byggðaráð fyrirmæli til skóla um hvernig staðið skuli að ráðningu starfsmanna. Í sveitarstjórnarlögum nr. 45/1998 segir í 56. gr.: "Sveitarstjórn ræður starfsmenn í helstu stjórnunarstöður hjá sveitarfélagi og stofnunum þess og veitir þeim lausn frá starfi. Um ráðningu annarra starfsmanna fer eftir ákvæðum í samþykkt um stjórn sveitarfélags. Séu þar eigi sérstök ákvæði þessa efnis gefur sveitarstjórn almenn fyrirmæli um hvernig staðið skuli að ráðningu starfsmanna".

Með hliðsjón af framangreindu telur ráðuneytið ekki að ákvæði gildandi laga og reglugerða séu brotin þótt sveitarstjórn setji deildarstjórum erindisbréf þar sem verkefni þeirra eru skilgreind.

3) Fyrirkomulag sérfræðiþjónustu/sérkennslu. Í skýrslunni er því haldið fram að eðlilegt sé að fyrir liggi formlegur samningur um skólavist barna með sérþarfir í öðrum sveitarfélögum. Í 1. gr. reglugerðar nr. 386/1996 um sérfræðiþjónustu skóla er kveðið á um að öllum sveitarfélögum sem standa að rekstri grunnskóla sé skylt að sjá skólum fyrir sérfræðiþjónustu, bæði almennri og greinabundinni ráðgjöf, er taki til þeirra námsgreina sem tilgreindar eru í 30. gr. grunnskólalaga og sálfræðiþjónustu. Jafnframt er kveðið á um að sveitarstjórn skipuleggi sérfræðiþjónustu og ráði starfsmenn til að sinna henni. Því er ljóst að sveitarstjórn skal sjá til þess að börn á grunnskólaaldri sem þurfa á sérfræðiþjónustu að halda fái kennslu og þjónustu við sitt hæfi. Í 2. gr. reglugerðar nr. 386/1996 segir að: "Þar sem sérfræðiþjónusta skóla er ekki rekin á vegum sveitarfélaga er sveitarstjórn skylt að semja um þjónustu við önnur sveitarfélög, stofnanir, svo sem kennaramenntunarstofnanir, eða aðra aðila er veita þjónustu á þessu sviði".

Kópavogsbær rekur viðamikla sérfræðiþjónustu, þó ekki sé um rekstur sérskóla að ræða, og er því skv. reglugerðargreininni ekki skylt að semja sérstaklega við önnur sveitarfélög um sérfræðiþjónustu.

Hvað varðar nemendur sem sækja þurfa sérskóla í öðru sveitarfélagi, vísast til 21. gr. reglugerðar nr. 399/1996 um sérkennslu, þar sem fram kemur að heimilt sé að krefja lögheimilissveitarfélag um námsvistargjald vegna nemenda enda hafi sveitarstjórn lögheimilissveitarfélags samþykkt námsdvölina.

4) Félags- og tómstundamál. Skýrsluhöfundur telur vafa leika á að starfsemi félagsmiðstöðvar á vegum Íþrótta- og tómstundaráðs Kópavogs í húsnæði skólans eftir skólatíma samræmist 34. grein laga um grunnskóla nr. 66/1995, þar sem segir í 1. mgr. "Í öllum grunnskólum skal nemendum gefinn kostur á að taka þátt í tómstunda- og félagsstarfi á vegum skólans. Tómstunda- og félagsstarf getur bæði verið liður í daglegu starfi og utan venjulegs skólatíma". Í  áliti menntamálaráðuneytisins frá maí 2001, sem birt er á heimasíðu ráðuneytisins er  eftirfarandi niðurstaða um tómstunda- og félagsstarf í húsnæði skóla.:

"Að mati ráðuneytisins brýtur það ekki í bága við grunnskólalög eða aðalnámskrá að fela íþrótta- og tómstundaráði sveitarfélagsins umsjón með tómstunda- og félagsstarfi grunnskóla, sé þess gætt að greint sé frá því fyrirkomulagi í skólanámskrá skólans og leitað hafi verið umsagnar skólanefndar og foreldraráðs á þeirri skipan mála. Ráðuneytið álítur eftir sem áður að skólastjóri viðkomandi skóla beri ábyrgð á þessum þætti skólans og að skólareglur skólans gildi um félags- og tómstundastarfið, óháð skipulagi þess. Skólastjóri er samkvæmt grunnskólalögum forstöðumaður grunnskóla og ber ábyrgð á starfi hans á öllum sviðum gagnvart sveitarstjórn. 

Ef hins vegar er um að ræða tómstunda- og félagsstarf í húsnæði skólans utan venjulegs skólatíma sem fellur ekki undir skólanámskrá skólans og er skipulagt af aðilum utan skólans, þá lítur ráðuneytið svo á að skólastjóri þurfi ekki að bera ábyrgð á því starfi, heldur þeir aðilar sem sjá um framkvæmdina, nema sveitarfélagið feli skólastjóra sérstaklega slíka ábyrgð".

Afstaða ráðuneytisins kemur skýrt fram í ofangreindu áliti og ljóst að hún samræmist ekki afstöðu skýrsluhöfundar.

Ofangreindar athugasemdir ráðuneytisins munu birtast með úttektarskýrslu um Kópavogsskóla á heimasíðu ráðuneytisins og telur ráðuneytið þar með að úttekt á Kópavogsskóla sé formlega lokið.







F.h.r.

Afrit sent Rannsóknarstofnun Háskólans á Akureyri, Skólaskrifstofu Kópavogs og Kópavogsskóla
